
Анатацыя. У артыкуле разглядаецца жанр казкі ў творчасці Раісы Баравіковай, вызначаецца праблемна-
тэматычны дыяпазон казак, даследуецца адметнасць казачак пісьменніцы ў аспекце традыцый і наватарства.  

Па словах Г. Кісліцынай, «самай сонечнай паэткай Беларусі была і застаецца дагэтуль Раіса Баравікова, імя якой 

абяцае рай і нагадвае аб старажытнаегіпецкім богу сонца Ра» [3, с.  58]. Такая яна і ў сваёй творчасці – пачынаючы ад 
першых лірычных вопытаў і заканчваючы нястрыманым палётам думкі-мроі ў фантастычна-казачных гісторыях для 
дзяцей і падлеткаў. Вытокі свайго таленту Раіса Андрэеўна бачыць найперш у радзінных каранях: «Уся паэтычная 
спадчына маіх сваякоў, – згадвае паэтэса, – сышлася на мне» [1]. 

Дыяпазон творчасці пісьменніцы надзвычай разнастайны ў родава-жанрава-тэматычным аспектах. Р. Баравікова – 
аўтар паэтычных зборнікаў; п’ес; драматычных паэм; казачна-прагодніцка-фантастычных і экалагічна-займальных кніг 
і аповесцей для дзяцей «Галенчына «Я», альбо Планета Цікаўных Хлопчыкаў» (1990), «Дзве аповесці пра міжпланетнага 
Пажарніка і казка пра жабяня Квыш-Квыш» (1996), «Казкі астранаўта: касмічныя падарожжы беларусаў» (2006, 2009), 
«Чырвоная кніга ў казках і вершах» (2007), «Казкі з гербарыя» (2008), «Казачныя аповесці пра міжпланетнага Пажарніка 
і іншых мамурыкаў» (2010), якія карыстаюцца заслужанай папулярнасцю ў юных чытачоў і бацькоў, настаўнікаў, 
імгненна «разыходзяцца» ў продажы і распавядаюць пра займальныя выпадкі з жыцця «іншаземных істот» – мамурыкаў, 
чараўніка Мупсякарнашжабулвака, Бульбінкі Адрэты, касмічных вандроўнікаў і іншых казачных істот, вучыць 
з беражлівасцю ставіцца да прыроды; фантастычна-гістарычнай аповесці для юнакоў «Казімір – сын Ягайлы + Насця з 8 

«б» = ♥» пра зямную дзяўчынку, што становіцца выратавальніцай іншаземных цывілізацый, гістарычную свядомасць 
і ментальнасць нацыі, закладзеную ў нашчадках; «дарослай» прозы; перакладаў з польскай, украінскай і рускай моў. 

Падобная канстатацыя творчых пошукаў Р. Баравіковай сведчыць найперш пра тое, што аўтар – таленавіты мастак, 
які пастаянна ўдасканальвае свой стыль, сваю паэтыку ад простага да складанага, ад апiсальнасцi да заглыблення 
ў сферу медытатыўнага асэнсавання рэчаiснасцi, ад канстатацыі ў фабульным сюжэце рэальных падзей да стварэння 
іншасвету-казкі, якая працягвае традыцыі нацыянальнай алегарычнай прозы. 

Мадыфікацыю жанру казкі мы прапануем разглядзець на прыкладзе адной з «Казак астранаўта» – «Венерын 
чаравічак». Літаратурная казка – «гэта арыентаваны на выдумку твор, цесна звязаны з народнай казкай, але, 
у адрозненне ад яе, належыць пэўнаму аўтару, яна не існавала да публікацыі ў вуснай форме і не мела варыянтаў» [2]. 

У старажытнагрэчаскай міфалогіі існуе легенда аб чаравічках Венеры, пераўтвораных у кветкі: падчас палявання 
Венеру і Адоніса спасцігла навальніца і яны схаваліся ад дажджу ў зацішным месцы, аддаючыся любоўным уцехам, 
побач праходзіў чалавек, які не заўважыў багіню і яе каханага, затое ўбачыў кінуты на зямлі залаты чаравічак Венеры. 
Як толькі смяротны працягнуў руку, каб падняць чаравічак, той ператварыўся ў кветку, якая нагадвае чаравічак. 

Існуе і крыху іншая версія: зайшла аднойчы ў паўночныя лясы Венера, і ўбачыўшы дарагую госцю, страшэнна 
ўзрадаваліся ёй усё кветкі і дрэвы. Адразу пасвятлеў іх убор, і неба ачысцілася ад шэрых хмар, а сонейка вызірнула з-за 
хмар. І салавей аднекуль прыляцеў, пачаў багіню прыгажосці славіць, а Венера, прытаміўшыся пасля доўгай дарогі, 
прысела на лужок і чаравічкі свае скінула – хай ногі адпачнуць... Калі ж дадому сыходзіла, пра чаравічкі свае забылася, 
і ператварыліся яны ў цудоўныя кветкі. Убачылі яго людзі, так і назвалі: «венерын чаравічак». 

Змест падобны, але гісторыя пра тое, як згубіла Венера чаравічкі адрозніваецца. А што ж у Р. Баравіковай?  
Перадгісторыяй служыць апавяданне пра тое, што на вельмі далёкай планеце з сузор’я Цяльца, высадзіся 

беларускія астранаўты. Планета тая амаль нічым не адрознівалася ад Зямлі, акрамя аднаго – жыхарамі той планеты былі 
толькі жанчыны, якія мяняюць колер скуры ў залежнасці ад настрою. Былі яны такімі прыгожымі, што нехта з членаў 
экіпажа не вытрымаў і параўнаў гэтых жанчын з рымскай багіняй Венерай. З таго часу і пачалі зямляне зваць 
іншапланетных жанчын Венерамі. Калі астранаўты пачалі збірацца на Зямлю, адбылася нечаканасць: адна з жанчын 
пачала ўпрошваць камандзіра, каб яе ўзялі з сабою на Зямлю, а той згадзіўся. За той час, калі Венера жыла на Зямлі, яна 
адчула багата розных пачуццяў. Праз некалькі месяцаў Венера пачала збягаць ад Камандзіра і хавацца ў лесе – ёй 

шкодзіў зямны клімат і яна сумавала па роднай планеце. Аднойчы Венера зноў схавалася ў лесе, але Камандзір не 
дачакаўся яе і пайшоў на пошукі. Пад дрэвам, дзе звычайна хавалася Венера ад сонца, астранаўт знайшоў толькі грудок 
попелу і яе зіхоткія жоўценькія чаравічкі. Аднойчы, калі астранаўты вярнуліся пасля працяглага падарожжа, хтосьці з іх 
выпадкова апынуўся пад тым дрэвам. I быў здзіўлены, калі на тым месцы ён пабачыў расліну, кветкі якой былі якраз як 
Венерыны чаравічкі. Кветка гэтая хаваецца ад людскіх вачэй, вельмі рэдка яе можна пабачыць. Таму гэтая расліна 
і занесена ў Чырвоную кнігу Беларусі як рэдкі від зямной флоры. 

Як бачым, у Раісы Андрэеўны гісторыя пра паходжанне назвы расліны Венерын чаравічак атрымалася больш 
цікавай для сучасных дзяцей. Не думаю, што хтосьці з іх у наш час сур’ёзна цікавіцца старажытнарымскай міфалогіяй. А 
вось космас заўсёды цікавіў, цікавіць і будзе цікавіць усіх. Таму што гэта нешта такое незвычайнае, тое, што нельга 
патлумачыць.  

Таксама ў творы Р. Баравіковай скразной становіцца тэма Радзімы: іншапланетная жанчына, апынуўшыся на 
Зямлі, вельмі сумавала па сваёй роднай планеце, з-за чаго і ператварылася ў грудок попелу.  

У канцы Р. Баравікова піша пра тое, што кветка Венерын чаравічак занесена ў Чырвоную кнігу. Нам здаеца, што 
гэта зроблена для таго, каб дзеці, убачыўшы яскравую кветку не кінуліся яе зрываць, а ўспомнілі тое, пра што яны 
чыталі і атрымлівалі асалоду ад кветкі не губляючы яе. 

Такім чынам, можна зрабіць вывад, што Р. Баравікова ў «Казках астранаўтаў» перадае легенды пра паходжанне 
назваў раслін і жывёл цікава, павучальна, па-свойму і звязвае ўсё ў адну гісторыю пра адну і тую ж каманду астранаўтаў. 

